ޔައުމިއްޔާ

މިނިވަން މުއައްސަސާތަކުގެ ކޮމިޓީގެ 25 ވަނަ ބައްދަލުވުން. (5.10.2010)

ރިޔާސަތުން ވާހަކަދެއްކެވުން:

މިނިވަން މުއައްސަސާތަކުގެ ކޮމިޓީގެ 25 ވަނަ ބައްދަލުވުން މި ފެށުނީ. މި ވަގުތު ކޮމިޓީ އަށް ހާޒިރުވެވަޑައިގެން ތިއްބެވީ ދިއްދޫ ދާއިރާގެ މެންބަރު އަޙްމަދު ސަމީރު. ބިލެތްދޫ ދާއިރާގެ މެންބަރު އަޙްމަދު ޙަމްޒާ. ހުޅުމީދޫ ދާއިރާގެ މެންބަރު އިލިޔާސް ލަބީބު. ކަނޑިތީމު ދާއިރާގެ މެންބަރު މުޙައްމަދު ޙުސައިން. އަދި އަޅުގަނޑު ހަނިމާދޫ ދާއިރާގެ މެންބަރު މުޙައްމަދު މުޖުތާޒް. މިއަދުގެ ކޮމިޓީގައި އެޖެންޑާކޮށްފައި މި އޮތީ ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ޤާނޫނު ނަންބަރު 2010/13، ފަނޑިޔާރުންގެ ޤާނޫނަށް އެއް ވަނަ އިޞްލާޙު ގެނައުމުގެ ބިލަށް ފޮނުއްވާފައި ވާ އިޞްލާޙު. އަޅުގަނޑުމެން މީގެ ކުރިން ވާނީ މި މައްސަލަ މި ބިލުގައި މިވާ ކަންތައްތަކުގެ ލަފަޔަކަށް މާލިއްޔަތު ކޮމިޓީގެ ލަފަޔަކަށް އެދިފައި. އެ ގޮތުން މާލިއްޔަތު ކޮމިޓީ އިން ފޮނުއްވާފައިވާ ސިޓީގައި މި ވަނީ، އެ ސިޓީގައި ބަޔާންކޮށްފައިވާ މައްސަލަ މާލިއްޔަތު ކޮމިޓީގެ 41 ވަނަ ބައްދަލުވުމުގައި ނިންމާފައި ވާ ގޮތް ތިރީގައި މި ވަނީއޭ. ޤާނޫނު ނަންބަރު 2010/13، ދިވެހިރާއްޖޭގެ ފަނޑިޔާރުންގެ ޤާނޫނަށް ވަނަ އިޞްލާޙު ގެނައުމުގެ ބިލުގެ 24 ވަނަ މާއްދާގެ (ހ) އާއި (ށ) ގައި ވާ އިބާރާތް ތިރީގައި އެ ވާ ގޮތަށް އިޞްލާޙުކުރުމަށް. (ހ) އުއްތަމަ ފަނޑިޔާރުކަން ނުވަތަ ސުޕްރީމް ކޯޓުގެ ފަނޑިޔާރުކަން ކޮށްފައި ވާ މީހަކު އޭނާގެ މަޤާމުން ވަކިވެފައި ވަނީ ޤާނޫނުއަސާސީ އަށް ގެނެވުނު ނުވަތަ ގެނެވޭ ބަދަލަކުން ނުވަތަ މި ޤާނޫނަށް ޢަމަލުކުރަން ފެށުމުގެ ސަބަބުންކަމަށް ވެފައި މި ޤާނޫނުގެ 22 ވަނަ މާއްދާގެ ދަށުން ކަމަށް ނުވާ ނަމަ އުއްތަމަ ފަނޑިޔާރުކަމުން ނުވަތަ ސުޕްރީމް ކޯޓުގެ ފަނޑިޔާރުކަމުން ވަކިވެފައިވާ ނުވަތަ ވަކިވާ ކޮންމެ ފަނޑިޔާރަކީ ޝަރަފުވެރިކަމާ އެކު ފަނޑިޔާރުކަމުން ވަކިވާ މީހެކެވެ. (ށ) މި މާއްދާގެ (ހ) ގެ ދަށުން ޝަރަފުވެރިކަމާ އެކު ފަނޑިޔާރުކަމުގެ މަޤާމުން ވަކިވާ ކޮންމެ މީހަކަށް އަންނަނިވި ޚާއްޞަ އިނާޔަތްތަކާއި އިމްތިޔާޒުތައް އެ މީހެއްގެ އުމުރު ދުވަހަށް ދައުލަތުގެ ފަރާތުން ލިބިދޭންވާނެ އެވެ. 1- އެ މީހަކާ މުޚާޠަބުކުރުމުގައި އެ މީހެއްގެ ނަމުގެ ކުރިއަށް ޖަސްޓިސް ރިޓަޔަރޑް މި ލަޤަބު ބޭނުންކުރުން. 2- މުސާރަ އާއި އިނާޔަތްތައް އުއްތަމަ ފަނޑިޔާރުގެ މަޝްވަރާގެ މަތިން ރައްޔިތުންގެ މަޖިލީހުގެ މާލިއްޔަތު ކޮމިޓީ އިން ކަނޑައެޅުން. 3- ސަލާމަތީ ގޮތުން ހިމާޔަތާއި ރައްކާތެރިކަން ފޯރުކޮށްދިނުން. މިއީ މާލިއްޔަތު ކޮމިޓީ އިން ދެއްވާފައިވާ ލަފަޔަކީ. އެބޭފުޅުންނަށް އެ ކޮމިޓީ އަށް ފެނިވަޑައިގަންނަވާ ގޮތް. އެހެންވީމާ، މި ކަމުގައި ގޮތެއް ނިންމާލުމަށް އަޅުގަނޑު ފުރުޞަތު ހުޅުވާލަން. 
(ވަގުތުކޮޅަކަށްފަހު)

ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު ދެކޭގޮތުގައި މިހާރު މި މާލިއްޔަތު ކޮމިޓީ އިން ފޮނުއްވާފައި އޮތް ފޮނުއްވުމަށް އަޅުގަނޑުމެންނަށް ބަލައިގަންނަން ވަރަށް އުނދަގޫ. އެހެނީ އެނގިވަޑައިގަންނަވާނެ ފަދައިން ދާދި ފަހުން މާލިއްޔަތު ކޮމިޓީ އިން ފޮނުއްވި މުސާރަތައް ވެސް އޮތީ މަޖިލީހުން ބަލައިނުގަނެ އަނބުރާ ފޮނުވާފައި. އޭގައިވާ މުސާރަތަކަކީ މި ކަމަށް ބަލާއިރު އަދި ޙަޤީޤަތުގައި ދައުލަތުގެ މާލިއްޔާ އަށް މާ ބޮޑަށް ލުއިކޮށް އޮތް ކަންތައްތަކެއް. ދެން ވަޒީފާގައި ތިއްބަވާ ބޭފުޅުން ހައިކޯޓުގެ ފަނޑިޔާރުންނަކީ. އެހެންނަމަވެސް، އެ ބޭފުޅުންނަށް ވެސް ނުދޭ ކަމެއް މި އޮތީ ސަލާމަތީ ގޮތުން ހިމާޔަތާއި، ރައްކާތެރިކަން ފޯރުކޮށްދިނުން. އެ ޤާނޫނުގައި ވެސް ނެތް ކަމެއް. އެހެންވީމާ، ދެން މިއޮތީ މުސާރަ އާއި އިނާޔަތް އުއްތަމަ ފަނޑިޔާރުގެ މަޝްވަރާގެ މަތިން ރައްޔިތުންގެ މަޖިލީހުގެ މާލިއްޔަތު ކޮމިޓީ އިން ކަނޑައެޅުން. އެމީހަކު މުޚާޠަބުކުރުމުގައި އެ މީހެއްގެ ނަމުގެ ކުރިއަށް ޖަސްޓިސް މި ގޮތަށް ރިޓަޔަރޑް މި ލަޤަބު ބޭނުން. އަޅުގަނޑު މައްސަލަ އެއް ނެތް. ލަޤަބު އަޅުގަނޑުމެން ދޭންވާނެ ޤައުމަށް ޚިދުމަތްކުރައްވާ ބޭފުޅުންނަށް. އެހެންނަމަވެސް، ދާއިމީ ގޮތެއްގައި ރައްޔިތުން އެ ބޭފުޅަކު ކުރައްވާ. އަޅުގަނޑުމެން މީގައި ޤަބޫލުކުރަންޖެހޭ އެއް އަސާސީ އުސޫލެއް އެބަ އޮންނަންޖެހޭ. އަޅުގަނޑު ވިޔަސް، އަދި ރާއްޖޭގެ ރައީސުލްޖުމްހޫރިއްޔާ ކަމުގައި ވިޔަސް އަދި ފަނޑިޔާރުންގެ ގޮތުގައި މަސައްކަތްކުރައްވާ ބޭފުޅުން ވެސް ރައްޔިތުން އެ ބޭފުޅުންނާ ހަވާލުކުރައްވާފައި ވާ މަސައްކަތަށް ކޮންމެ މަހަކު އުޖޫރަ ލިބިވަޑައިގަންނަވާ. އުޖޫރަ ލިބިވަޑައިގެން މަސައްކަތްކުރައްވަމުން ގެންދަވަނީ. ގެންގޮސް އަދި އެ ކުރެއްވި މަސައްކަތުގެ އަގުވަޒަންކޮށް ކޮންމެވެސް ކަންތައްތަކެއް ކޮށްދިނުމަކީ އަޅުގަނޑު ދެކޭގޮތުގައި ހަމަ ރަނގަޅު ކަމެއް. އެހެންނަމަވެސް، މިހާރު މި ހިމަނާފައި މިހާރު އޮތް ގޮތް ކަމުނުދާތީ އަޅުގަނޑަށް ފެންނަނީ މިކަން ބަލައިނުގަނެ އަނބުރާ ފޮނުވާލަން. ޝުކުރިއްޔާ. އަޅުގަނޑު އެ ގޮތަށް ހުށަހަޅަން. 
ރިޔާސަތުން ވާހަކަދެއްކެވުން:
އަޅުގަނޑު ހަމަ ފާހަގަކޮށްލަން ބޭނުން ވަނީ މިއީ ބިލެއް. އެހެންވީމާ، މިއިން ބައިތަކެއް އުނިކޮށްފައި ދެއްތޯ މަޖިލީހަށް ފޮނުވަން ވާނ،ީ މިހާރު މީގައި މި ހުރި. އަޅުގަނޑުމެން މި ކޮމިޓީ އަށް ނުފެންނަ އެއްޗެއް ވެއްޖިއްޔާ އުނިކޮށްލާފައި، ފެންނަ އެއްޗެއް ވިއްޔާ ބައިންދާފައި އެ ގޮތަށް ދެއްތޯ މި މަޖިލީހަށް ފްލޯރ އަށް ފޮނުވަންވާނީ. މިއީ ބިލެއް ކަމަށް ވާތީވެ. 
އިހަވަންދޫ ދާއިރާގެ މެންބަރު އަޙުމަދު ޢަބްދުﷲ ވާހަކަދެއްކެވުން:

އާދެ، އަޅުގަނޑަށް ފާހަގަކުރެވޭ ގޮތުގައި ޙަމްޒާ އެ އިޝާރާތްކުރައްވާ ވާހަކަފުޅު ދެއްކެވީ މާލިއްޔަތު ކޮމިޓީ އިން ފޮނުއްވާފައި އޮތް ސިޓީގެ މައްޗަށް ކަމަށް އަޅުގަނޑަށް ޤަބޫލުކުރެވެނީ. ޙަމްޒާގެ ވާހަކަފުޅުތަކަށް އަޅުގަނޑު ވެސް ތާއީދުކުރަން. އަޅުގަނޑަކަށް ވެސް ޤަބޫލެއް ނުކުރެވޭ އެއީ ދާއިމީ ގޮތެއްގައި އުމުރު ދުވަހަށް އެފަދަ މުސާރަ އާއި އުޖޫރަ ލިބިގެން ހުރި މީހަކަށް އެ މަޤާމުން ވަކިވުމަށްފަހުގައި އެގޮތަށް ދޭންވެއްޖިއްޔާ އަޅުގަނޑުމެން މި ޤައުމުގައި ދޭންޖެހޭ ކިތަންމެ ބައިވަރު ތަފާތު މީހުން ތަކެއް އެބަ ތިބި ޤައުމަށް ޚިދުމަތްކޮށްފައި އެކިއެކި ލެވަލްގައި މަޤާމުތައް އަދި ފަނޑިޔާރުން ނުވިޔަސް، ހަމަ އެ ފެންވަރުގެ މަޤާމުތައް ފުރުއްވާފައި ތިއްބެވި ބޭފުޅުންތައް ވަރަށް ބައިވަރު އެބަހުރި. އެހެންވީމާ، އަޅުގަނޑަށް ވެސް ހަމަ އެ ޙަމްޒާގެ ހުށަހެޅުއްވުމަށް ތާއީދުކުރެވޭތީ އެ ވާހަކަ ދަންނަވާލީ. ޝުކުރިއްޔާ. 
ރިޔާސަތުން ވާހަކަދެއްކެވުން:

އެހެންވީމާ، ޙަމްޒާ އެ ހުށަހެޅުއްވި މާލިއްޔަތު ކޮމިޓީގެ ސިޓީ އަޅުގަނޑުމެން ބަލައިނުގަންނަ ގޮތަށް. އެހެންވީމާ، އެ ގޮތަށް އަޅުގަނޑުމެން އެއްވެސް މެންބަރަކު އެ ގޮތަށް އިޢުތިރާޟްކުރައްވަންތޯ މިހާރު. މާލިއްޔަތު ކޮމިޓީގެ ސިޓީގައި މި...
ދިއްދޫ ދާއިރާގެ މެންބަރު އަޙުމަދު ސަމީރު ވާހަކަދެއްކެވުން:

އާދެ، ޝުކުރިއްޔާ މުޤައްރިރު. މި މާލިއްޔަތު ކޮމިޓީ އިން ފޮނުވާފައި އޮތް މައްސަލައިގައި އަޅުގަނޑު ހިތަށްއަރަނީ ހަމަ މި ވަގުތު މާލިއްޔަތު ކޮމިޓީ އިން ހަމައެކަނި މި އޮތީ އެންމެ ބޭފުޅެއްގެ ނުވަތަ ދެ ބޭފުޅަކަށް އިޝާރާތްކޮށް މި ސިޓީ ފޮނުއްވާފައި. އެހެންވީމާ، މިފަދަ މައްސަލަތައް ޚާއްޞަ ގޮތެއްގައި މި ވަކި ބޭފުޅަކަށް ވާ ގޮތަށް މިކަން ކުރެއްވުމުގެ ބަދަލުގައި މި ގޮތަށް ދިމާވާ ތަފާތު މަޤާމުތަކުގެ މައްސަލަތައް ކުރިމަތިވަމުން އަންނަކަން އަޅުގަނޑަށް އެބަ ޤަބޫލުކުރެވޭ. އޭގެތެރޭގައި ހަމަ އެބަ ތިއްބެވި ތަފާތު މުހިއްމު މަޤާމުތަކުން ހަމަ ރިޓަޔަރކުރައްވައިގެން ވަޑައިގަންނަވާފައި ތިއްބެވި ބޭފުޅުންނަށް، އެ ބޭފުޅުންނަށް އިނާޔަތާ އެއްޗެހި ދެއްވުމުގައި އުސޫލަކީ ކޮބައިކަން ވެސް އެބަޖެހޭ ދެނެގަންނަން. ހަމަ އެއާއެކުގައި މިފަދަ ބޭބޭފުޅުން ދިރިއުޅުއްވުމުގެ ހާލަތު ހުންނަ ގޮތުން ނުވަތަ ދިރިއުޅުއްވުމުގައި ގެންގުޅުއްވަނީ ސަވާރީއެއްގެ ގޮތުގައި ސައިކަލެއް ކަހަލަ އެއްޗެއް ގެންގުޅުއްވާ އިރު ސަލާމަތީ ޚިދުމަތްތަކުން ރައްކާތެރިކަން ފޯރުކޮށްދޭ ވާހަކަ އޮންނައިރު އެ ވެސް ތަންކޮޅެއް ޑީޓެއިލް ވާން އެބަޖެހޭ. ކޮންކަހަލަ ހާލަތެއްގައި ކިހިނެއްކަން އެ ބޭފުޅުން އެދިވަޑައިގަތީމަކަން ދޭނީ ނޫނިއްޔާ ކަމެއް ދިމާވާ ހާލަތެއްގައި އެ ގޭ ދޮށުގައި ބަލަހައްޓަމުން ގެންދާނީތޯ ނޫނިއްޔާ ކިހިނެއްތޯ އެކަން ކުރާނީ. އެހެންވީމާ، އަޅުގަނޑަށް ފެނޭ މި ސިޓީގައި މި ވާ މައްސަލައާ މެދު މިކަން ސީދާ މިގޮތަށް ނިންމާލުމުގެ ބަދަލުގައި މިއާ މެދުގައި އިތުރު ވިސްނުމަކަށް ގޮސްފައި މިއަށް ވުރެ ބޮޑަށް މިކަހަލަ ކަންތައްތަކުގައި ދިމާވެފައިވާ ފަރާތްތަކާ މެދުގައި ޢަމަލުކުރުމުގައި އުސޫލެއް ގާއިމުކުރުމަށްޓަކައި އަޅުގަނޑުމެންނަށް ފެންނަ ކޮންމެވެސް މަގުތަކެއްގައި ކުރިއަށް ދާން. އެހެންވީމާ، އެ ގޮތަށް ހެދުން ރަނގަޅު ކަމަށް އަޅުގަނޑަށް ފެނޭ. އެއްގޮތަކަށް ވެސް މިހެން ހަމަ އެއްކޮށް މިކަން ދޫކޮށްލުމަށް އެކަން ގެންދިއުމަކީ އެންމެ ރަނގަޅު ގޮތް ކަމަކަށް ނުވެދާނެ ފަހަރެއްގައި. އެހެންވީމާ، އަޅުގަނޑު ހަމަ ހިތަށްއަރަނީ އެއާ މެދުގައި އަޅުގަނޑުމެން މިކޮޅުން ކޮމިޓީ އިން މަސައްކަތްކުރެވެން އޮތް ކަމަށް ވަންޏާ އެއާ މެދުގައި ވިސްނާލުމަކީ ރަނގަޅު ކަމެއް ކަމަށް އަޅުގަނޑު ދެކެން. އެއީ މިހެން މި ނަންގަތީ ހަމަ ވަރަށް މުހިއްމު މަޤާމުތަކުގައި ތިއްބަވާ ބޭފުޅުން ކޮންމެވެސް ކަމަކާ ހުރެ ރިޓަޔަރކުރައްވާފާނެ، ނުވަތަ އެ ބޭފުޅާ އެހެން ޤައުމަކަށް ވަޑައިގަންނަވަން ވެގެން ވެސް ހިޖުރަކުރައްވަން ވެގެން ވެސް ފަހަރެއްގައި އެކަން ކުރައްވަފާނެ. އެހެންކަމަށް ވިޔަސް އެކަން ކުރެވޭނެތޯ. ރާއްޖޭގައި ދިރިނޫޅުއްވަންޏާ އިނާޔަތް ދެވޭނެތޯ. މިހިރީ ހަމަ ސުވާލު އުފެދޭ ކަންތައްތައް. އެހެންވީމާ، މިކަހަލަ ބައިވަރު ކަންތައްތަކަށް ރިޢާޔަތްކުރެވޭނެ އުސޫލެއްގެ މައްޗަށް ބިނާކޮށް އެކަންކަން ކުރެވޭ ގޮތަކަށް އޮތުން ރަނގަޅު. ދެން އޭގެ ފަހަތަށް މި ދެންނެވި ގޮތަށް ލަޤަބު އަޔަސް އަދި އެ ބޭފުޅާ އަށް ލިބޭ އިނާޔަތާ ކަންތައްތައް އެ އޮންނާނެ ކޮންޓްރޯލަކީ ކޮބައިތޯ، ކިހިނެއްތޯ ވާނީ، ފަސް އަހަރަށްތޯ، ކިހާ ދުވަހަކަށްތޯ. އުމުރަށް ލިބެންޏާ، ފަސް އަހަރު ފަހުން ދިހަ އަހަރު ފަހުން، ދެން ވެގެންދާނެ ގޮތްތަކެއްގެ ވާހަކަތައް ވެސް... 
ރިޔާސަތުން ވާހަކަދެއްކެވުން:

ސަމީރު ތިބައި އިހަށް ފަހަށް ބާއްވާލައްވާފައި މިހާރު އަޅުގަނޑުމެން ނިންމާލައްވަންވީ ނޫންތޯ މި ބިލުގައި މި ބައި ހިމަނަން ފެނޭތޯ ނުވަތަ ނުފެނޭތޯ. މިއީ މިހާރު މި ބިލުގެ މަސައްކަތް އަޅުގަނޑުމެން ހަމަ ކުރިއަށް ގެންދާތީވެ. މި މާލިއްޔަތު ކޮމިޓީ އިން އަޅުގަނޑުމެން ލަފަޔަކަށް އެދިފައި މި ވަނީ މި ކަންތައްތައް މި ބިލުގައި ހިމަނަން ފެނިވަޑައިގަންނަވާ ގޮތެއް. ދެން، އެހެންވީމާ، އަޅުގަނޑުމެންގެ ގިނަ ބޭފުޅުންގެ ވާހަކަ މި ހުރި ގޮތަކީ މި މާލިއްޔަތު ކޮމިޓީން މި ފޮނުވާފައިވާ ބައި މި ބިލުގައި ނުހިމެނުމަށޭ. އެހެންވީމާ، އެ ބައި އަޅުގަނޑުމެން މި ބިލުގެ މަސައްކަތް އިހަށް ނިންމާލަންވީ ނޫންތޯ. 
ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

އަޅުގަނޑު އެ ވާހަކަ މި ދަންނަވަނީ. މިހާރު މި ބިލަށް އެ ބައި އިތުރުނުކޮށް، ނުވަތަ ބިލާ ބެހޭ ގޮތުން އެކަން ނުގެންނަ ކަމަށް ވަންޏާ، މި ބިލުގައި އެ ބައި ނުހިމަނާ ކަމަށް ވަންޏާ، މި ބިލު ހިމެނޭއިރު ވެސް ހިމަނާފައި އޮތް ބައިން އެބައި އުނިކުރާ ކަމަށް ވަންޏާ ދެން ދިރާސާކުރުމުގައި ކޮބައިތޯއޭ އަޅުގަނޑުމެން އޭގައި ބުނާނެ އެއްޗަކީ. ކޮބައިހެއްޔޭ އަޅުގަނޑުމެންގެ ދިރާސާ. ކޮމިޓީ މަރުޙަލާގައި ކުރި ދިރާސާ ކޮބައިހެއްޔޭ. އެއަށް އެބަޖެހޭ ދެއްތޯ ބޭސްކުރަން. އެހެންވީމާ، އެއަށް ރިޢާޔަތްނުކޮށް އަޅުގަނޑުމެން ހަމަ އުނިކޮށްލުމަކީ ރަނގަޅު ކަމެއް ކަމުގައި އަޅުގަނޑު ނުދެކެން. 

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

ޝުކުރިއްޔާ. އަޅުގަނޑަށް ފެންނަ ގޮތް އަޅުގަނޑު ދަންނަވާލާނަން. މިހާރު މި އޮތް ބިލަށް އަޅުގަނޑު މި ވާހަކަ ދައްކަނީ އިނގޭތޯ. މީގައި (ހ) އޮތް ގޮތަށް އަޅުގަނޑުގެ މައްސަލަ އެއް ނެތް އިނގޭތޯ. ދެން، (ށ) ވެސް ފަށާ ބައި ރަނގަޅު. (ށ)ގެ 1 ރަނގަޅު އިނގޭތޯ. ދެން، 2 އާއި 3 އާ ކަނޑާލަން އަޅުގަނޑަށް ފެނޭ. ދެން، 4 އޮތް ގޮތް ރަނގަޅު. 4 ރަނގަޅު. ދެން، 5 ވެސް އޮތް ބައި ކަނޑާލަން އަޅުގަނޑަށް ފެނޭ. ދެން، (ނ) ގައި އަޅުގަނޑަށް ފެންނަނީ މި މާއްދާގެ (ށ) ގައި ބަޔާންކޮށްފައި ވާ ކަންކަމުގެ އިތުރުން، ހަމަ (ނ) ވެސް ހަމަ އެ އޮތް ގޮތަށް. އެހެންވީމާ، (ށ) ގެ 2، 3، 5 ކަނޑާލަން އަޅުގަނޑަށް ފެނޭ. ދެން، ހުރި ބައި ހަމަ ހުރި ގޮތަށް އަޅުގަނޑަށް ފެނޭ. އެހެންވީމާ، މި ގޮތަށް މި ބަދަލުގެންނަން އަޅުގަނޑަށް ފެންނާތީ އެ ގޮތަށް އަޅުގަނޑު ހުށަހަޅަން. 

ރިޔާސަތުން ވާހަކަދެއްކެވުން:

މިހާރު އެހެންވީމާ، މި ސިޓީގެ ވާހަކަ އަޅުގަނޑުމެން ހަމަ ދައްކާލާނަން. މާލިއްޔަތު ކޮމިޓީ އިން ފޮނުއްވާފައި އޮތް ސިޓީ ގިނަ ބޭފުޅުން މި ވިދާޅުވަނީ އެ ސިޓީގައި އެ ވިދާޅުވެފައި އޮތް ގޮތަށް މި ކަންތައްތައް ކުރަން ފެނިވަޑައިނުގަންނަވާ ކަމަށް. އެހެންވީމާ، މި ކަމަށް ގޮތެއް އަޅުގަނޑުމެން އެބަ ނިންމާލަންޖެހޭ.  އާދެ، މުޙައްމަދު ޙުސައިން.
ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:

އާދެ، ޝުކުރިއްޔާ. ހުށަހެޅިފައިވާ ބިލާ ބެހޭ ގޮތުން މާލިއްޔަތު ކޮމިޓީން ފޮނުއްވާފައި މި އޮތް ސިޓީ އަކީ އަޅުގަނޑުމެން އެދުނު އެދުމަކަށް އެ ކޮމިޓީން ދެއްވާފައިވާ އިޖާބަ އެއް ދެއްތޯ. އެހެންވީމާ، އެ ބޭފުޅުންގެ ސިޓީ ބަލައިނުގަންނަން ނުވަތަ އެ ބޭފުޅުންގެ ސިޓީ އަޅުގަނޑުމެން އިޢުތިރާޟުކުރުން މިކަހަލަ ގޮތަކަށް އެ ސިޓީއާ މެދުގައި ޢަމަލުކުރެވޭ ގޮތެއް އެއީ، ތަންކޮޅެއް އިހުތިރާމުކުޑަކުރެވޭ ގޮތެއް ކަމަށް ވެދާނެ. އަޅުގަނޑުމެން ކޮމިޓީ ރެކޯޑުގައި ވެސް އެކަހަލަ ގޮތެއް ނެތުން ކަންނޭނގެ ރަނގަޅު ވާނީ. އެއީ، އަޅުގަނޑުމެން އެދުނީ އެ ބޭފުޅުންގެ ޚިޔާލަކަށް. ޚިޔާލަކަށް އެދުނީމާ އެ ބޭފުޅުންނަށް ފެނިވަޑައިގަންނަވާ ޚިޔާލުފުޅު ދެއްވީ. ދެއްވީމާ ދެން އޭގެތެރެއިން އަޅުގަނޑުމެންނަށް ބޭނުންކުރެވޭ ޚިޔާލެއް ބޭނުންކޮށްފައި، ބޭނުން ނުކުރެވޭ ޚިޔާލެއް ދޫކޮށްލީމާ ރަނގަޅުވާނެ ކަމަށް އަޅުގަނޑަށް ފެންނަނީ. އަޅުގަނޑުމެންގެ ކޮމިޓީގެ މެންބަރުންގެ ތެރެއިން މީގައި ސިޓީގައި ވެސް ހިމަނުއްވާފައި މި އޮތް ޖަސްޓިސް ރިޓަޔަރޑު ބޭނުންކުރުން، މިސާލަކަށް އެއީ ނަމުގެ ފަހަތަށް ބޭނުންކުރުން. މިއީ، ބިލުގައި ވެސް އޮތް ކަމެއް. އަދި މާލިއްޔަތު ކޮމިޓީން ވެސް ތާއީދުކުރައްވާ ކަމެއް. އަޅުގަނޑަށް ވެސް ތާއީދުކުރެވޭ ކަމެއް. އެހެންވީމާ، ބިލަށް އިޞްލާޙު ގެންނަން އަޅުގަނޑުމެން މަސައްކަތްކުރާ އިރުގައި މިދެންނެވި ރޫޙުގައި މަސައްކަތް ގެންދަމާތޯއޭ. އެ ސިޓީގައި ހުރި ކަންތައްތަކުގެ ތެރޭގައި ވެސް އަޅުގަނޑުމެން އެންމެންނަށް ވެސް ކަމުދާ ކަމަށް ފެންނަ ކަންތައްތައް ބަލައިގަންނަން. ވާހަކަފުޅު ދެއްކެވި ގިނަ މެންބަރުން ވިދާޅުވި، ޖަސްޓިސް ރިޓަޔަރޑު ބޭނުންކުރަން ތިމަންނަމެންނަށް ފެނެޔޭ. އެހެންވީމާ، އެ ބޭނުންކުރާނީ. ދެން އޮތް ޕޮއިންޓު. ދެން، އޮތް ޕޮއިންޓުގައި އެ ބޭފުޅުންގެ ސިޓީ އިބާރާތްކުރެއްވުމުގައި ގެނެވިފައި އޮތް ގޮތެއް ހެން އަޅުގަނޑަށް ހީވާނީ މުސާރަ އާއި އިނާޔަތްތައް އުއްތަމަ ފަނޑިޔާރުގެ މަޝްވަރާގެ މަތިން ރައްޔިތުންގެ މަޖިލީހުގެ މާލިއްޔަތު ކޮމިޓީން ކަނޑައެޅުން. އަޅުގަނޑު ދެކޭގޮތުގައި ރިޓަޔަރކޮށްފައި ހުރި މީހަކަށް މުސާރަ އެއް ދޭކަށް ނުޖެހޭނެ. އަދި ބިލުގައި ވެސް އޮތީ އެހެނެއް ނޫން. ބިލުގައި އޮތީ މާލީ އިނާޔަތް ދޭ ވާހަކަ. ދެން މީގައި އަޅުގަނޑުގެ ޚިޔާލު ތަފާތު ވާ ކަމެއް އެބަ އޮތް. އެއީ ރިޓަޔަރކޮށްފައި ތިބޭ ފަނޑިޔާރުންނަށް ދޭ މުސާރަ ކަނޑައެޅުމުގައި އެ ވަގުތުގައި ހުންނަވާ އުއްތަމަ ފަނޑިޔާރެއްގެ ޚިޔާލު ހޯދާކަށެއް ނުޖެހޭނެ. އެހެންނެއް ނޫން ފަނޑިޔާރުންގެ މުސާރަ ކަނޑައެޅުމުގައި އުއްތަމަ ފަނޑިޔާރުގެ ޚިޔާލެއް ބޭނުންކުރުން އެންމެ ރަނގަޅު. އެހެންވީމާ، މި ކަމުގައި އަޅުގަނޑުގެ ޚިޔާލަކީ ފަނޑިޔާރުންގެ މުސާރަތައް ހުރި ގޮތެއްގެ މައްޗަށް ރިޢާޔަތްކޮށްފައި ރައްޔިތުންގެ މަޖިލީހުގެ މާލިއްޔަތު ކޮމިޓީން އެ ބޭފުޅުންގެ މާލީ އިނާޔަތްތައް ކަނޑައަޅާ ގޮތަކަށް ބޭއްވުން. އެެއީ ކަންނޭނގެ އެ ބޭފުޅުން ލިޔުއްވަން އުޅުއްވާ އެއްޗެއްގެ ތެރޭގައި ވެސް ހިމެނިފައި އޮންނާނެ މަޤުޞަދަކީ. އެހެންވީމާ، އެ ގޮތަށް އަޅުގަނޑު ތާއީދުކުރަން. ދެން، އުއްތަމަ ފަނޑިޔާރާއި ސުޕްރީމް ކޯޓުގެ ފަނޑިޔާރުންނަކީ ވަރަށް މުހިއްމު ނިންމުންތަކެއް ނިންމުގައި ބައިވެރިވަޑައިގެންފައި ތިއްބަވާފާނެ ބޭފުޅުން. ތިއްބަވާނެ ބޭފުޅުން ކަމަށް އަޅުގަނޑުމެން ބަލަންޖެހޭނީ. ކޮންސްޓިޓިއުޝަނަލް އިޝޫތަކުގައި އެ ބޭފުޅުން ހުންނާނެ ބެންޗުން ގޮތްގޮތް ނިންމާފައި. މިކަހަލަ މުހިއްމު ނިންމުންތަކެއް ނިންމަވާފައިވާ ބަޔަކަށް އެ ބޭފުޅުންގެ ރިޓަޔަރމަންޓުގައި ވެސް އެ ބޭފުޅުންނަށް ސަލާމަތީ ގޮތުން އެކަށީގެންވާ މިނެއްގައި ރައްކާތެރިކަމެއް ލިބިފައި އޮތުމަކީ އެއީ ދުނިޔޭގެ ވަރަށް ގިނަ ޤައުމުތަކުގައި އެކަން އޮންނަ ގޮތެއް. އަޅުގަނޑުމެން ވެސް މިހާރު އެ ދުނިޔޭގެ އެހެން ޤައުމުތަކުގައި ޖުޑިޝަރީ އޮންނަ ގޮތަށް މިކަން އަޅުގަނޑުމެންގެ ޖުޑިޝަރީ ވެސް ތަންޒީމުކުރުމަށް މަސައްކަތްކުރަމުން ގެންދާ އިރުގައި އެކަމަށް ވެސް ޖާގަ ދޭން އަޅުގަނޑަށް ފެނޭ. އެކަމަކު، އެކަށީގެންވާ މިންވަރަކަށް. އަޅުގަނޑުމެންގެ ކޮމިޓީ އަށް އެއްބަސްވެވޭ އެކަށީގެންވާ މިންވަރަކަށް އެކަން އަޅުގަނޑަށް ފެންނަނީ. ޝުކުރިއްޔާ.

ރިޔާސަތުން ވާހަކަދެއްކެވުން:

އާދެ، މުޙައްމަދު ޙުސައިން ދެއްކެވި ވާހަކައާ ގުޅިގެން އަޅުގަނޑު ހަމަ ދަންނަވާލަންޖެހެނީމިނިވަން މުއައްސަސާތަކުގެ ކަންތައްތަކާ ބެހޭ ކޮމިޓީން އެދިގެންނޭ މާލިއްޔަތު ކޮމިޓީން މިގޮތަށް މި ލަފާދެއްވާފައި މި ވަނީ. ދެން، އަޅުގަނޑުމެންގެ ކަމެކޭ އެ ލަފާ ޤަބޫލުކުރުމާއި ނުކުރުމާ. އެ ސިޓީ ރިޖެކްޓުކުރުމަކީ މުޙައްމަދު ޙުސައިން ވިދާޅުވި ފަދައިން އަޅުގަނޑުމެން ކުރުން ރަނގަޅު ކަމެއް ނޫން. މާލިއްޔަތު ކޮމިޓީން އެ ދެއްވި ލަފަޔާ މެދު އެ ދެއްވާފައި ހުރި ލަފާ އިން ވެސް ރަނގަޅު ކަންތައްތައް ނަގާފައި މި އަޅުގަނޑުމެންނަށް ޤަބޫލުނުކުރެވޭ ކަންތައްތައް ދޫކޮށްލުން ކަންނޭނގެ ރަނގަޅީ. އިލިޔާސް ވެސް މި ފާހަގަކުރެއްވި ޕޮއިންޓުގައި ވެސް މި މާލިއްޔަތު ކޮމިޓީން ދެއްވާފައިވާ ލަފަޔާ ގުޅޭ ބައެއް ކަންތައްތައް އެބަހުރި ފާހަގަކުރެވިފައި. އެހެންވީމާ، އެ ސިޓީގެ ވާހަކަ، ރިޖެކްޓުކުރާ ވާހަކަ ނުދައްކާ އެ ސިޓީން ވެސް ފާހަގަކުރެވޭ ރަނގަޅު ކަންތައްތަކެއް ހުރެއްޖެއްޔާ ނަގާ އެކަހަލަ ގޮތަކަށް ކަންނޭނގެ އަޅުގަނޑުމެން މި ކޮމިޓީން އެދިގެން މާލިއްޔަތު ކޮމިޓީން އެ ގޮތަށް ލަފާ ފޮނުވާފައި ވަނީ. އެހެންވީމާ، މުޙައްމަދު ޙުސައިން އެދެއްކެވި ވާހަކަ އަށް ވެސް ރިޢާޔަތްކޮށް މި ގޮތަށް މި ކަންތައްތައް ކުރުން ކަންނޭނގެ އެންމެ ރަނގަޅުވާނީ. އެއީ، މި ބޭފުޅުން ދެއްކެވި ވާހަކައާ ވެސް މުޙައްމަދު ޙުސައިން ދެއްކެވި ވާހަކައާ ވެސް ފުށުނާރާ ގޮތަކަށް މި ކަންތައްތައް އަޅުގަނޑުމެންނަށް ނިންމާލެވޭނީ، މި ގޮތަށް މި ކަންތައްތައް ކުރިއްޔާ. އެހެންވީމާ، އަޅުގަނޑު ފުރުޞަތުއަރުވާނަން އަޙްމަދު ޢަބްދުﷲ އަށް. 

އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:

ޝުކުރިއްޔާ. އަޅުގަނޑު ހަމަ ދަންނަވާލަން ބޭނުންވަނީ މި ވަކި ދާއިރާއަކަށް ވަކި މަގާމެއް އަދާކުރީތީވެ އަޅުގަނޑަށް އެ އިނާޔަތް ދިނުމުގެ ކަންތައްތައް ނޫނީ ވަކި އަދަދެއްގެ އެލަވަންސެއް މުޅި އުމުރު ދުވަހަށް ދިނުމުގެ ކަންތައްތަކަކީ އަޅުގަނޑަށް އެހާ ބޮޑަށް ތާއީދުކުރެވޭ ކަމެއް ނޫން. އަޅުގަނޑު އެހެން ދަންނަވާ ސަބަބުތަކެއް ވެސް އެބަހުރި. އަޅުގަނޑުމެންނަށް މިހާރު މި ދެއްކެނީ ސުޕްރީމް ކޯޓުގެ ފަނޑިޔާރުކަން ކޮށްފައި، ރިޓަޔަރކުރެއްވި ބޭފުޅަކަށް އެ މުސާރައިގެ ތިންބައި ކުޅަ އެއް ބައި މުޅި އުމުރު ދުވަހަށް ދިނުމުގެ ވާހަކަ އެއް. އަދި ސެކިއުރިޓީ ވެސް ދެވޭ ވާހަކަ އެއް. ދެން، މަގާމު ނޫނީ ވެއްޖިއްޔާ އެ ބޭފުޅަކަށް މުޚާތަބުކުރުމުގައި އެ އަދާކުރެއްވި މަގާމާ ގުޅިގެން ރިޓަޔަރކުރެއްވިކަން ދޭހަކޮށް ދޭ ގޮތަކަށް ވާހަކަ ގެންދިއުން ނޫނީ މުޚާތަބުކުރުން. އެ ކަމަކަށް އަޅުގަނޑުގެ މާ ބޮޑު މައްސަލަ އެއް ނެތް. މިދެންނެވީ އެ ބޭފުޅަކު އަދާކުރެއްވި މަގާމެއްގެ ޝަރަފް ދިނުމުގެ ގޮތުން އެ މަގާމު އަދާކުރައްވާފައި ރިޓަޔަރކުރެއްވި ބޭފުޅެއް ކަން މުޚާތަބުކުރުމުގައި ހިމެނުމަކީ އެއީ އަޅުގަނޑުގައި މާ ބޮޑު މައްސަލަ އެއް ނޫން. އަޅުގަނޑުގެ ކަންބޮޑުވުން އޮތް މައްސަލަ އަކީ ހަމަ ފަނޑިޔާރަކަށް އެކަނި މިކަން ކޮށްލާފައި، ނޫނީ ސުޕްރީމް ކޯޓުގެ ފަނޑިޔާރަކަށް މިކަން ކޮށްލާފައި އަޅުގަނޑުމެން ނިންމާލީމާ، އެއީ އަޅުގަނޑަކަށް ޤަބޫލެއް ނުކުރެވޭ އެ ހަމަ އެންމެ އިންޞާފުވެރި އެންމެ ރަނގަޅު ގޮތް ކަމަކަށް. ސަބަބަކަށް އަޅުގަނޑަށް ޤަބޫލުކުރެވެނީ އަދި ސަބަބެއް ކަމަށް އަޅުގަނޑަށް ފެންނަނީ، އަދި އަޅުގަނޑު ޤަބޫލުކުރަނީ ވެސް މިސާލަކަށް، ހިއުމަން ރައިޓްސް ކޮމިޝަންގައި ވަރަށް ގިނަގުނަ މަސައްކަތްތަކެއް ކޮށްދެއްވާފައި އެ ކޮމިޝަނުގެ ރައީސް މިއަދު އެ ހުންނެވީ ހިއުމަން ރައިޓްސް ކޮމިޝަނުގެ މަސްއޫލިއްޔަތު އަދާކުރެއްވުމުން އެއް ފަރާތްވެފައި، މަޖިލީހުން ދެވަނަ ފަހަރަށް ހޮވިވަޑައިނުގަތީމާ. ހަމަ އެހެން ސިވިލް ސަރވިސްގައި ވެސް ވަރަށް ގިނަ ޒިންމާދާރު މަސައްކަތްތަކެއް ކުރެއްވި ބޭފުޅުންތަކެއް ބާކީ ވެގެން ހިނގައްޖެ. ހަމަ އެއާއެއްކޮށް އެންޓި-ކޮރަޕްޝަަން ކޮމިޝަންގައި ހަމަ ވަރަށް ޒިންމާދާރު މަސައްކަތްތަކެއް ކުރެއްވި ބޭފުޅުންތަކެއް ބާކީވެގެން ހިނގައްޖެ. އަދި ކުރިއަށް އޮތްތާނގައި ވެސް ހަމަ އެ ބޭބޭފުޅުން އެ މަގާމުތައް އަދާކުރެއްވުމަށްފަހު ހަމަ ރިޓަޔަރވާނެ، ނޫނީ ވެއްޖިއްޔާ ދެވަނަ ފަހަރަށް ނުހޮވުމުގެ ސަބަބުން ވެސް އެ މަގާމު އަދާކުރުމުގެ ފުރުޞަތު ނުލިބިދާނެ. އެފަދަ ހުރިހާ ބޭފުޅުންނަށް ކުރެވޭ ބޭއިންސާފެއް އެއީ އަޅުގަނޑުމެން ހަމައެކަނި ފަނޑިޔާރަކަށް އެލަވަންސް ދީފައި މި ބޭބޭފުޅުން އެއް ފަރާތްކޮށްލައިފި ކަމަށް ވަންޏާ އެއީ އަޅުގަނޑަށް ޤަބޫލެއް ނުކުރެވޭ އެންމެ އިންޞާފުވެރި ނިންމުމެއް އަޅުގަނޑުމެން ނިންމުނީ ކަމަކަށް. އަޅުގަނޑު ހަމަޔަޤީނުން ވެސް ތާއީދުކުރެވޭ ކަމެއް ނޫން. އެއީ، މިފަދަ ބޭފުޅުން އެއް ފަރާތްކޮށްލާފައި ހަމަ ފަނޑިޔާރަކަށް ވީތީވެ އެ ދޭންޖެހޭ އިނާޔަތެއް ނޫނީ ރައްކާތެރިކަމެއް ދިނުމަކީ. އަޅުގަނޑު ޤަބޫލުކުރާ ގޮތުގައި އިނާޔަތެއް ދެވޭ ކަމުގައި ވަންޏާ މި ދެންނެވި ހުރިހާ ބޭފުޅުން އޭގައި ޝާމިލު ވާ ގޮތަށް އެ ކަންތައްތައް ހިމެނިގެން ދާންޖެހޭނެ. އަދި ހަމަ މާދަމާ، މިއަދު މިކަން މިހެން ކުރީމާ މާދަމާ އަޅުގަނޑުމެން މި ތަނުން ނިންމަފާނެ މަޖިލީހުގެ މެންބަރުކަން ކޮށްފައި ދެން ވަޑައިގަންނަވާ ބޭފުޅަކީ ވެސް ފޯމަރ އެމްޕީއެއްގެ ގޮތުގައި އެލަވަންސެއް ދޭ ބޭފުޅެއްގެ ގޮތަށް. ނިންމައިފި ކަމަށް ވަންޏާ މީ އުފުލިދާވަރުގެ ބުރައެއްތޯ އަޅުގަނޑު އެބަ ސުވާލުކޮށްލަން ޖެހޭ. އަޅުގަނޑަށް ހަމަ އެއްގޮތަކަށްވެސް ތާއީދެއް ނުކުރެވޭ ހަމަ މިދެންނެވި ހެން އެ ކަންތައްތައް އެހެން ވެގެން ދާކަށެއް. އަދި އަމުދުން އެހާ ބޮޑު އަދަދެއްގެ މުސާރަ ލިބޭއިރުގައި ރިޓަޔަރ ވީމާ، އެ ބޭފުޅަކަށް މުސާރައިގެ ތިންބައި ކުޅަ ދެ ބައި އެއީ ދުނިޔޭގައި އެ ބޭފުޅާ ހުންނެވިހާ ދުވަހަކު ދެވޭ އެއްޗެއްގެ ގޮތުގައި އޮތުމަކީ އެއީ ހަމަ އަޅުގަނޑު އެއްގޮތަކަށް ވެސް ތާއީދުކުރާ ކަމަކަށް ނުވާތީ އަޅުގަނޑު ހަމަ އެ ވާހަކަ ފާހަގަކޮށްލަން ބޭނުންވީ. ޝުކުރިއްޔާ.

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އަޅުގަނޑަށް ހީވަނީ ފަނޑިޔާރުންގެ ބިލުގައި ވެސް އެބަ އޮތް ކަންނޭނގެ ދެއްތޯ، 55 އަހަރު ވީމާ އަމިއްލަ އަށް ރިޓަޔަރކޮށްފިއްޔާ ލިބޭ ބެނިފިޓްސްތަކަކާ އެއްޗެހި ކަނޑައެޅުމުގެ ބަޔާ އެ ކަންތައްތައް. އެހެންވީމާ، ހަމަ 55 އަހަރުކޮށްފައި ރިޓަޔަރކުރަންޏާ ފަނޑިޔާރުންނަށް ހަމަ އެ ބެނިފިޓްސް ލިބޭނެ. ދެން މައިގަނޑު ގޮތެއްގައި މުޙައްމަދު ޙުސައިން ދެއްކެވި ހުރިހާ ވާހަކައަކަށް ވެސް އަޅުގަނޑު ތާއީދުކުރަން.

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

އާދެ، ޝުކުރިއްޔާ. އަޅުގަނޑު ދެންމެ މި ބިލަށް އިޞްލާޙު ގެންނަން ހުށަހެޅުއްވި ގޮތަށް އަދި އަޅުގަނޑު ބައެއް އިތުރުކޮށްލަން ބޭނުންވޭ. އެއީ، (ށ)ގެ 2 އަޅުގަނޑު ބަދަލުކޮށްފައި، އޭތި އިތުރުކުރަން ބޭނުންވޭ. ދެން، އޭނގައި އަޅުގަނޑު އިބާރާތް އޮންނަންވާ ގޮތަށް ފަހަރެއްގައި ނުވެދާނެ. އޭގައި އަޅުގަނޑަށް ފެނޭ އިތުރުކުރަން މާލީ އިނާޔާތެއްގެ ގޮތުގައި ޕެންޝަން އޮތޯރިޓީ އާ މަޝްވަރާކޮށްގެން ސުޕްރީމް ކޯޓުުން ރިޓަޔަރކުރައްވާ ފަނޑިޔާރުންނަށް ލިބޭނެ ރިޓަޔާމަންޓު ޕެކޭޖެއް ހަމަ އެ ބޭފުޅުންނަށް ވެސް ދެއްވަން. އެއީ، ޕެންޝަން އޮތޯރިޓީއާ މަޝްވަރާކޮށްގެން ހަމަ އެ ގޮތަށް އެ އިނާޔަތް ލިބޭނެ ގޮތަށް ހަމަ އެ ބޭފުޅުންނަށް ވެސް ހަމަޖެއްސުމަކީ އަޅުގަނޑަށް ފެންނަ ގޮތް. އެހެންވީމާ، އެ ގޮތަށް އެ މާއްދާ އެ ގޮތަށް އިތުރުކުރަން. ދެން ކުޑަކޮށް އިބާރާތްކޮށްލަން ހެން އަޅުގަނޑަށް ހީވަނީ ޖެހޭނީ. އެހެންވީމާ، އެ ގޮތަށް އަޅުގަނޑަށް ފެންނާތީ އެ ގޮތަށް އަޅުގަނޑު. ބިލުގެ 2 ވަނަ މާއްދާގައި މިއޮތް ބައި ބަދަލުކުރަން މި ދެންނެވީ އިނގޭތޯ.

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

މި އަޅުގަނޑަށް ހަމަ ކޮންމެ ގޮތަކަށް ތި ހަމަޖެހުނަސް އިނާޔަތް ލިބޭ ގޮތަކަށް ހަމަޖެހުމަކީ ރަނގަޅު ކަމެއް ކަމުގައި އަޅުގަނޑު ދެކެނީ. އެކަމަކު، އަޅުގަނޑަކަށް ފަސޭހަ އެއް ނޫން ޤަބޫލުކުރާކަށެއް ވަކި މީހަކަށް ވަކި ތަނަކުން، އަނެއް ބަޔަކަށް އެހެން ތަނަކުން، ނުވަތަ އަނެއް ބަޔަކަށް އަދި އެހެން އޮފީހަކުން. އެހެންވީމާ، އަޅުގަނޑުމެން ބަލަމާތޯއޭ ތަންކޮޅެއް ޒިންމާދާރު ގޮތެއްގައި މި ކޮމިޓީގެ މަސައްކަތުގައި ފަނޑިޔާރުންގެ ބިލުގައި އެ އިނާޔަތް ކަނޑައެޅުމަށްޓަކައި އޮތީ ކޮންބަޔަކަށްތޯ އެ އިނާޔަތް ކަނޑައެޅުމުގެ ފުރުޞަތު ދީފައި. އޮތް ކަމަށް ވަންޏާ އެ އުސޫލެއްގެ މަތިން އެކަންކަން ކަނޑައެޅުމަށްޓަކައި ފަނޑިޔާރުކަން ކުރި މީހެއްގެ ގޮތަށް އެ އުސޫލު މިއަށް އެޕްލައިކޮށްގެން ކުރިއަށް ގެންދިއުމަށް ނިންމައިފިއްޔާ އަޅުގަނޑަށް ހީވަނީ މާ ފަސޭހަ ވެގެންދާނެ ކަމަށް އަޅުގަނޑަށް ފެނޭ. އެހެންވީމާ، އެ އުސޫލަށް އޭތި ފައްތާލައިގެން ކުރިއަސް ގެންދިއުން. މިހާރު ފަނޑިޔާރުންގެ ބިލުގައި އޮތީ ޖުޑިޝަލް ސަރވިސް ކޮމިޝަނަށް ކަމަށް ވަންޏާ އެ ކޮމިޝަނުން ފަނޑިޔާރުންނާ ދޭތެރޭގައި އެ ޢަމަލުކުރަން އޮތް 55 އަހަރު ވީމާ، މި އޮންނަ އުސޫލަށް މި ހާލަތުގައި މީނައާ ދޭތެރޭގައި ނުވަތަ މިފަދަ ހާލަތުގައި ތިބި މީހުންނާ ދޭތެރޭގައި ކަންތައްތައް ކުރުމަށް ފެންނަ ކަމަށް. އެހެންވީމާ، އެ ގޮތަށް އިސްތިސްނާ އެއް ލާފައި ކުރިއަށް ދިޔުން ރަނގަޅުކަމަށް އަޅުގަނޑަށް ފެންނަނީ. އެހެންވީމާ، އޭގެ ބަދަލުގައި ޕެންޝަނާ ބެހޭ އޮފީހަށް އެއް ބަޔަކު، އަނެއް ބަޔަކު އެހެން ތަނަކަށް، އޭރަކަށް އަޅުގަނޑަކަށް ހިއެއް ނުވޭ ކަމުދާނެ ހެނެއް. އެހެންވީމާ، އަޅުގަނޑުމެންނަށް ވެސް އެ ހުރިހާ އެއްޗެއް ނުބަލާ ކަންނޭނގެ މި ވާހަކަ ދެއްކެނީ. އެހެންވީމާ، ކޮންމެވެސް އެއް އުސޫލަކަށް އޭތި ފައްތާލަން އަޅުގަނޑަށް ފެނޭ. އެހެންވީމާ، ރިޔާސަތުން އަޅުގަނޑު އެދެނީ، އެހެންވީމާ، ބިލުގައި ފަނޑިޔާރުންގެ ބިލުގައި އެކަން އައިއްސަ އޮތް ގޮތެއް ބައްލަވާފައި އެ ބިލުން ލިބިދޭ މަންފާ މިއަށް އެޕްލައި ވާނެ ގޮތަކަށް ކުރިއަށް ގެންދެވޭނެ ގޮތެއް ރޭވުން. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، މިހާރު އެހެންވީމާ، މިހާރު މި ކޮމިޓީ. މިހާރު އިނގޭތޯ މި ކަމަށް ސަމާލުކަން ދެއްވާ. މިހާރު މި ކޮމިޓީގައި ހިމެނިވަޑައިގަންނަވާ ގިނަ ބޭފުޅުން 3 ޖަހާއިރަށް ބައެއް މީޓިންތަކަށް ދާން ވެސް އެދިވަޑައިގެންފައި ވުމާ އެކު، ދެން އިލިޔާސް އެ ފާހަގަކުރެއްވި ކަންތައްތަކާ އެއްކޮށް އަޅުގަނޑުމެން ކުޑަކޮށް ކޮމިޓީން ބަލައިލާފައި ދެން، އަންނަ މީޓިންއަކަށް އަޅުގަނޑުމެން މި ގޮތަށް ނިންމަން މިއަދު ކޮމިޓީން ނިންމާލާނަން. ވައްސަލާމް ޢަލައިކުމް. 

